
Тантӑш Хусанкай!
Санӑн чӗрӳнти сӑмахусене эпӗ нихӑҫан та манас ҫук! Епле эс мана 

ӑс парса вӗрентнисем халь те ҫамрӑк чӗреме, пуҫӑма ҫӗмӗрсе тӑраҫҫӗ.
Ан пӑшӑрхан, тантӑш! Малашне... сана юлташ каллех хӗрӳ чӗреллӗ 

чӑваш... ывӑл-хӗрӗсем сиксе тухӗҫ! Ӑна эс шанса тӑр!
Акӑ,  эпӗ  сан  патна  хамӑн  чӗрери  сӑввӑма  яратӑп.  Ҫак  сӑвӑ  ҫеҫ 

манӑн пӑртак техника тӗлӗшӗнчен килӗшет пек. Ку килӗшет пек пулсан, 
малашнехисем  тата  лайӑхланӗҫ,  шанчӑк  пур  пек  туйӑнать.  Ҫак  сӑвӑ 
мӗнлине мана пӑртак ҫырса пӗлтерсен аван пулӗччӗ.

Сывӑ пул!

*   *   * 
Темрен те хаклӑ тантӑшӑм Хусанкай!

Паян эпӗ хӗпӗртерӗм, 
Ҫӑл шыв сыпрӑм йӑлӑмра. 
Сив чӗремӗм – хытнӑ эрӗм – 
Халь шерпетлӗ сывлӑмра!

Ҫамрӑк юнӑм ак ташларӗ 
Ҫепӗҫ туппӑль ҫуппипе. 
Эп халь – пулхӑр чӑн яш арӗ, – 
Ак сикетӗп пит чипер.

Ӗлӗк йӑшнӑ хал-ҫунатӑм 
Халь хӗлхемлӗн вӑл хыпать... 
Акӑ кӳчӗ ҫак кун Атӑл 
Маншӑн чаплӑ ыр хыпар.
Хыпар кӳчӗ аслӑ Атӑл: 
Килчӗ, терӗ, тӑвану. 



Мана ҫыхнӑ тӑл, эс татӑл, 
Ирӗк пуҫӑм, аван ут!

Хыпар ячӗ паттӑр тусӑм, 
Тин чӗремҫӗм хыт тапать. 
Чаплӑ паттӑр капкӑн хуҫнӑ,
«Сыв пул, – тенӗ, – Асхапат!..»

Паян эпӗ ҫунат хыврӑм, 
Ҫӑл шыв сыпрӑм пӗлӗтре. 
Ҫамрӑк пуҫшӑн ӗнтӗ йывӑр 
Пулмӗ сӗрӗм-тӗтӗре.

Сыв чӗрешӗн – хытнӑ эрӗм – 
Халь вӑл тутлӑ лиманат. 
Кӑмӑл юхрӗ, – ак пӗверӗм, – 
Татмӗ, каймӗ ҫырмана.

Кив поэзӑ тӑмлӑ, – вантӑр! 
Пире кирлӗ вут чӗлхи! 
Кӗмӗл лира эс, тӑванӑм, 
Эпӗ – ҫиҫӗм йӗс ҫилхи!

Чӗмпӗр, 1927 ҫ.,
Петӗр!

...Тавах  сана,  Петӗр!  Эс  вӗрентнӗ  тӑрӑх  анчах  эпӗ  сӑввӑмсен 
чӗлӗхӗсене ӗнертӗм. Халь манӑн кӗслем те ӗнтӗ кӗвве килет. Техника 
тӗлӗшӗнчен  малашне  аптрамӑпӑр-ха!  ...Хам  ...чӑвашла  чылай  ҫырса 
тултартӑм ӗнтӗ. Пӗрер сӑввине сана та ҫырса пӗлтерме тӑрӑшӑп. Анчах 



ман  сӑвӑсем  кӑмӑла  кайӗҫ-ши  вара?  Ман  сӑввӑмра  илемлӗ,  хӗрӳллӗ 
сӑмахсем ҫук. 1

...Урӑх нимӗнех те ҫырмалли ҫук.

...Санӑн тусу – Митта Ваҫлейӗ.

1927 ҫ., 12/1, Чӗмпӗр.


